
Dýrabein frá Höfnum á Skaga 

Dýrabeinum og gripum var safnað af starfsmönnum Minjastofnunar Íslands þegar snið á svæðinu voru 

hreinsuð og jarðvegsklumpar sem hrunið höfðu voru sigtaðir („Verminjar í hættu - Hafnir á Skaga | 

Fréttir | Minjastofnun“, e.d.; Guðmundur St. Sigurðarson, munnleg heimild, 15.07.2021). Út frá 

gjóskulögum á svæðinu má sjá að þar eru minjar frá landnámsöld en meirihluti beina og gripa sem 

safnað var í þessari ferð eru líklega frá því eftir 1104 en fyrir 1500 (Guðmundur St. Sigurðarson, 

munnleg heimild, 15.07.2021). 

Almennt virðist varðveisla dýrabeina á Höfnum á Skaga vera með því besta sem gerist, 

yfirborð beinanna virðist heillegt svo upplýsingar um skurðför, verkun og vinnslu hafa varðveist 

einstaklega vel. Svo mikið magn gripa úr hvalbeini er óvenjulegt í svona litlu safni og undirstrikar 

ótvírætt minjagildi dýrabeina frá Höfnum. Einnig er mjög vel varveitt sló úr sauðkind (Mynd 1) og 

fiskibein (Mynd 2). 

Ljóst er að mikið af minjum hefur tapast á Höfnum síðan svæðið var fyrst fornleifaskráð árið 

2008, en þá voru 79 minjar á svæðinu metnar í hættu, mest minjar tengdar sjósókn (Guðmundur St. 

Sigurðarson, Bryndís Zoëga, og Guðný Zoëga, 2009, bls. 117; „Verminjar í hættu - Hafnir á Skaga | 

Fréttir | Minjastofnun“, e.d.). Mikið magn vel varðveittra dýrabeina sem geyma ómetanlegar 

upplýsingar um fiskveiðar og nýtingu hvala til forna farið forgörðum á svæðinu þessum stutta tíma. 

Mjög víða eru verðmæt dýrabeinasöfn að eyðileggjast vegna ágangs sjávar svo sem á Gufuskálum 

(Feeley, 2012; Lilja Björk Pálsdóttir og Óskar Gísli Sveinbjarnarson, 2011), Kolkuós (Aaris-Sørensen, 

2010; Aaris-Sørensen, Møhl og Rosenlund, 2015; Ragnheiður Traustadóttir, 2018), Sandvík (Albína 

Hulda Pálsdóttir og Bergsveinn Birgisson, 2015) og Keravík í Súgandafirði (Albína Hulda Pálsdóttir og 

Eyþór Eðvarðsson, 2016), á sumum þessara staða hafa farið fram eða eru í gangi fornleifarannsóknir 

en mikið af minjum hefur þó eyðilagst á öllum þessum minjastöðum. 

 

Aðferðafræði við greiningu 

Ekki var um hefðbundna dýrabeinafornleifafræðilega greiningu að ræða heldur voru dýrabein frá 

Höfnum á Skaga voru frumgreind út frá ljósmyndum og myndbandi á heimasíðu Minjastofnunar 

Íslands („Verminjar í hættu - Hafnir á Skaga | Fréttir | Minjastofnun“, e.d.), 15. júlí 2021. Greiningin 

notaðist við samanburðarsafn Icelandic ZooArch (Albína Hulda Pálsdóttir og Elísa Skúladóttir, 2016, 

2018) og greiningarlykla („Archaeological Fish Resource“, e.d.; Perdikaris, Krivigorskaya, McGovern og 

Pirjo, 2004). 

Bein landspendýra frá Höfnum 

Aðeins tvö bein sem sjást á myndum og myndbandi frá Höfnum koma greinilega úr landspendýrum. 

Annars vegar sló (e. horn core) úr sauðkind, líklega ungri á (Mynd 1) og metacarpal sem líklega er úr 

nautgrip sem sést í myndskeiðinu („Verminjar í hættu - Hafnir á Skaga | Fréttir | Minjastofnun“, e.d.). 

 

Mynd 1: Til vinstri á myndinni er bein úr sjávarspendýri, líklega rifbein úr hval, með greinilegum höggförum. Til hægri er sló úr 
sauðkind, líklega tiltölulega ungri á. Ljósmynd: Guðmundur St. Sigurðsson. 

 

Fiskbein frá Höfnum 

 

Mynd 2: Fimm fiskibein úr fiskum af ætt þorskfiska, líklega þorski (Gadhus morhua). Þetta eru tvö bein (epihyal og ceratohyal) 
úr höfðinu sem eru náttúrlega hálf-föst saman. Ljósmynd: Guðmundur St. Sigurðsson. 

 

Fiskbeinin (Mynd 2) koma úr tungubeinsvæðinu (e. hyoid region) og eru hluti af höfuðbeinum fisksins 

(Wheeler og Jones, 1989, bls. 100, 102, 123). Á svæðum þar sem verið er að verka fisk sem staðlaða 

vöru til útflutnings verða þessi bein jafnan eftir á verkunarstað. Hlutfall milli höfuðbeina og 

hryggjarliða fiska er einn þeirra þátta sem skoða þarf þegar verið er að meta hvort um er að ræða 

staðlaða framleiðslu til útflutnings eða fiskveiðar til neyslu á staðnum (Perdikaris, 1996). Á Mynd 2 má 



4 
 

sjá að nokkur stærðardreifing er á fiskbeinunum en það er hefð fyrir því þegar verið er að rannsaka 

íslensk dýrabeinasöfn að reikna stærð fiska út frá stærðum epihyal og ceratohyal beinum enda 

varðveitast þau að jafnaði ekki nógu vel til þess að það sé hægt (North Atlantic Biocultural 

Organization Zooarchaeology Working Group, 2010, bls. 10). Það hve heilleg þessi bein frá Höfnum 

eru sýnir vel hve varðveisla dýrabeina á svæðinu er góð. 

Mikilvægi fiskibeina frá stað eins og Höfnum þar sem fiskveiðar hafa farið fram mögulega allt 

frá landnámi eru ótvírætt. Bæði skilar hefðbundin dýrabeinafornleifafræðileg greining á 

dýrabeinasafni frá svona stað mikilvægum gögnum (e.g. Amundsen o.fl., 2005; Barrett, Locker og 

Roberts, 2004; Cesario, 2021; Hambrecht o.fl., 2019; Krivigorskaya, Perdikaris og McGovern, 2006; 

Ragnar Edvardsson, Patterson, Hlynur Bárðarson, Timsic, og Guðbjörg Ásta Ólafsdóttir, 2019) og svo 

má nota fiskbein í fornerfðafræðigreiningar (e.g. Ferrari o.fl., 2021; Guðbjörg Ásta Ólafsdóttir, 

Westfall, Ragnar Edvardsson, og Snæbjörn Pálsson, 2014; Martínez-García o.fl., 2021; Star o.fl., 2017) 

og ísótóparannsóknir (e.g. Barrett o.fl., 2011; Guðbjörg Ásta Ólafsdóttir, Ragnar Edvardsson, Timsic, 

Harrison og Patterson, 2021) sem varpað geta ljósi á stofnerfðafræðilegar breytingar, breytingar 

fæðuöflun þorsk og fleira. 

 

Hvalbein frá Höfnum 

Mjög vandasamt getur reynst að greina nákvæmlega til tegundar unnin dýrabein, og þá sérstaklega 

hvalbein sem oft hafa tapað helstu einkennum sýnum þegar úr þeim voru gerðir gripir (van den Hurk, 

2020). Tegundargreining hvalbeina sem fundist hafa í fornleifarannsóknum með ZooMS (Buckley o.fl., 

2014, 2015; van den Hurk, Rielly og Buckley, 2021; van den Hurk, Spindler, McGrath og Speller, 2020) 

og fornDNA (Sinding o.fl., 2016; Speller o.fl., 2016) hafa þó gefið góða raun og líklegt er að gera þyrfti 

slíkar greiningar á beinunum frá Höfnum til að tegundargreina þau. 

Tegundargreining hvalbeina gefur mikilvægar upplýsingar um nýtingu hvala til forna og 

hvalbein úr fornleifarannsóknum er einnig hægt að nýta til stofnerfðafræðilegra greininga á hvölum til 

forna (Buckley o.fl., 2014; van den Hurk, 2020; Speller o.fl., 2016). Meðal þeirra dýrabeina sem safnað 

var á Höfnum eru hið minnsta fimm bein úr sjávarspendýrum, líklega hvölum, og virðast þau flest hafa 

verið unnin og nýtt á einhvern hátt sem gripir en mis mikið þó. Greinilega hafa verið boruð göt í tvö 

bein (Mynd 3 og Mynd 4). Á hryggjarlið sem líklegar er úr stórhveli má sjá nokkur höggför á yfirborði, 

hugsanlegt er að hann hafi verið notaður sem eins konar skurðarbretti (Mynd 6). 

Mynd 3: Gripur gerður úr beini úr sjávarspendýri, líklega rifbein úr hval. Ljósmynd: Guðmundur St. Sigurðsson. 

Mynd 4: Gripur úr beini, líklega bein úr sjávarspendýri, sennilega hval. Ljósmynd: Guðmundur St. Sigurðsson. 

Mynd 5: Gripur úr beini úr sjávarspendýri, líklega rifbeini úr hval. Græni liturinn neðst er líklega tilkominn vegna þess að 
kopargripur hefur legið upp við beininið. Ljósmynd: Guðmundur St. Sigurðsson. 

 



8 
 

 

Mynd 6: Hvalbein með greinilegum skurðarförum. Hluti af hryggjarlið (e. vertebral epiphysis) úr stórhveli. Þó að aðeins hluti 
af beininu sé til staðar er mesta lengd þess 19 cm, líklegt er að þvermál hryggjarliðarins hafi verið 30-40 cm sem bendir til 
þess að þetta sé bein úr stórhveli. Ljósmynd: Guðmundur St. Sigurðsson. 

Mynd 7: Séð neðan ósamvaxinn beinflötinn á hryggjarliðnum á Mynd 6. Ljósmynd: Guðmundur St. Sigurðsson. 

 

Samantekt 

Af þessari frumgreiningu á dýrabeinum frá Höfnum á Skaga eru mjög merkilegar minjar að fara í 

sjóinn, varðveisla dýrabeina er með því besta sem gerist og mikill fjöldi unnina hvalbeina er 

óvenjulegur. 

Mikilvægt er að reynt verði að annað hvort vernda minjarnar á Höfnum fyrir frekari ágangi 

sjávar eða fara í fornleifarannsókn þar sem beitt verður bestu mögulegu aðferðum við söfnun 

dýrabeina. Sigta þyrfti með 2mm sigti öll jarðlög þar sem fiski- og fuglabein finnast, en annars mætti 

notast við 5mm sigti. Nauðsynlegt væri einnig að taka nokkur stór jarðvegssýni sem væru sigtuð eða 

fleytt á rannsóknarstofu til að hægt sé að meta hvort sigtun með 2mm sigti hafi náð smæstu beinum 

(Baker og Worley, 2019). Aldursgreina þyrfti jarðlög eins og hægt væri með gjóskulagagreiningu, 

kolefnisaldursgreiningum og greiningum gripa. Til þess að dýrabeinasafnið nýtist í áframhaldandi 

rannsóknir þyrfti að fara fram á því almenn dýrabeinafornleifafræðileg greining og til þess að hægt 

væri að tegundargreina hvalbein þyrfti í flestum tilfellum að gera á þeim ZooMs eða fornDNA 

greiningu. 

